
ANEXO II: EXTRACTOS DE INFORMES CIENTÍFICOS E DITAMES PROFESIONAIS

Mentres en Galicia son inexistentes os estudos cualitativos ou cuantitativos sobre os

resultados pedagóxicos acadados polos escolares galegos desde a implantación de

E-Dixgal no ano 2014, a UNESCO alerta de que as avaliacións internacionais como o PISA

suxiren unha relación negativa entre o uso excesivo das TIC e o rendemento dos

estudantes.

Todos os estudos científicos recentes relatan problemas ocasionados pola dixitalización na

infancia e adolescencia; eis un pequeno compendio:

- Empeoramento da comprensión lectora e da escritura: o uso excesivo de pantallas en

menores provoca déficits na capacidade de comprensión e expresión; abandonar a escritura

manuscrita dificulta tarefas do cerebro como a aprendizaxe de palabras, desenvolvemento

espacial, funcións mnésicas, ortografía...

Proba disto é a perda de 11 puntos do alumnado sueco (altamente dixitalizado) no

Informe PIRLS do 2021. O Instituto Médico Universitario Karolinska concluíu que a

suposición de que a dixitalización é beneficiosa para o ensino non se fundamenta

en probas científicas e que as investigacións indican que ten importantes

consecuencias negativas para a adquisición de coñecementos por parte do

alumnado.

- Demasiadas horas expostos a pantallas: a Asociación Española de Pediatría recomenda

que a infancia non estea conectada a pantallas máis de dúas horas diarias, posto que un

cerebro sobreexposto perde a capacidade de atención e concentración (feito que se

acentuaría nos menores con algunha neurodiverxencia).

- Sedentarismo, falta de sono e alteración no desenvolvemento cognitivo, social e

emocional son as consecuencias do uso inapropiado das pantallas en nenos/as, segundo a

Asociación Española de Pediatría de Atención Primaria (AEPap).

- Problemas para durmir: a Academia Estadounidense de Pediatría considera que a

exposición e sensibilidade á luz das pantallas (maior en menores que en adultos) altera o

sono dos nosos fillos e fillas. Nas épocas de exames, nas que estarán máis tempo

conectados, van acentuarse os problemas de sono, coa conseguinte merma no

aproveitamento escolar.

- Problemas de visión: o Colexio Nacional de Ópticos-Optometristras advirte de que a

sobreexposición ás pantallas aumenta o risco de sufrir miopía, fatiga ocular, dores de

cabeza ou ollo seco, entre outros problemas.



- Incidencia na caída do cociente intelectual desta xeración de escolares, segundo o director

de investigación do Instituto Nacional da Saúde e a Investigación Médica de Francia, Michel

Desmurguet.

En definitiva, como di a UNESCO, non existen moitas probas sólidas sobre o valor engadido

da tecnoloxía dixital na educación e, a maioría delas, proceden das empresas que venden

esa tecnoloxía.

